
Tórshavn, 23. august 2010
Viðv.   uppskoti til kunngerð um løggilding og skráseting av matvøruvirkjum 
Kommunusamskipan Føroya (KSF) hevur fingið kunngerð um løggilding og skráseting av  matvøruvirkjum til hoyringar. Freistin at svara er longd til 23. august. 

Sum skilst er talan um uppskot til reglur í kunngerð, sum eru lítið øðrvísi enn tær, sum vóru galdandi eftir gomlu matvørulógini frá 1985. Kortini hevur landsstýrismaðurin við hesi kunngerð høvi til at broyta nøkur óheppin viðurskifti á matvøruøkinum.

Eftir fatanini hjá KSF eru galdandi reglur á matvøruøkinum stirvnar og virða alt ov lítið gomlu føroysku matmentanina. Besta dømið um hetta í løtuni er málið um torgið hjá Tórshavnar kommunu í Vágsbotni. Hetta torg hevur sín uppruna í eini roynd at fáa meira skipað viðurskifti í sambandi við ta sølu av fiski, sum fer fram frá smábátum. Sølan frá smábátum beinleiðis til brúkaran krevur ikki løggilding, meðan royndin at fáa hesi viðurskifti meira skipað og ordilig – at selja á torginum – krevur løggilding, eins og aðrar forðingar eru, so sum eitt avmarkað úrval av vøru, ið verður góðkent. Hesi krøv frá Heilsufrøðiligu starvsstovuni gera tað óneyðuga trupult hjá føroyingum at fáa fatur á meira siðbundnum matvørum. 

Aðrar kommunur í KSF, sum hava umhugsað líknandi sølutorg sum tað í Vágsbotni, aftra seg nú av álvara, tí verða forðingarnar eins nógvar, er tað neyvan ómakin vert.

KSF heitir tí á landsstýrismannin í vinnumálum, sum við nýggju matvørulógini hevur fingið rúmar kunngerðarheimildir, um at gera sítt til, at føroyska  matvørulóggávan verður meira í samsvari við serføroysku mat- og innløgumentanina. 

Í mun til einstøku greinarnar hava vit hesar viðmerkingar:     
Til §1, stk. 2: 

Greinin tykist ikki greitt orðað. Eitt nú er ikki greitt, um ætlanin er, at eitt sølutorg sum tað í Vágsbotni er undantikið kunngerðini ella ikki. Vit vóna, at so er, men tað framgongur ikki greitt av § 1, stk. 2.
Til § 3, nr. 4:

Verður við “smásølu” sipað til “smásøluvirki” (sama virksemi, sum víst verður á í § 5) verður skotið upp at broyta heiti til smásøluvirki, so tað er greitt, at § 5 er galdandi fyri tann bólkin av virkjum, sum eru nevnd undir §3, nr 4.

Til § 3 um allýsingar:

Skotið verður upp at hava fleiri allýsingar, so tað greitt framgongur, hvat ein løggilding er, og hvat hon inniber (í mun til skráseting), og hvat umvent ein skráseting er í mun til  løggilding

Til § 12, nr. 4:

Skotið verður upp at strika henda setning: “sum bert er fyribils”.
Til § 12 (uppskot um uppískoyti): 

Tað er ógreitt hvønn bólk stovnskøkar við minni enn 12 kostgangarum hoyra til. Um hesir eru undantiknir løggilding og skráseting, verður skotið upp, at teir koma undir hesa greinina.

Til § 16, stk. 2 (Uppskot til broyting í teksti):

Verður her sipað til, um nýggi eigarin ynskir at  halda áfram við virkseminum, ella um nýggi eigarin kann halda áfram við somu løggilding ella skráseting? Tað verður skotið upp at lýsa betur, hvat hendan greinin sipar til, soleiðis at greitt er fyri handilsrekandi og øðrum, at tey skulu søkja um løggilding ella skráseting, tá tey yvirtaka eitt virksemi.

Til § 16 (Uppskot til uppískoyti):

Skotið verður upp, at “ella skráseting” verður skoytt upp í seinast í setningininum, so at : “Fráboðanin skal innihalda upplýsing um, um nýggi eigarin ynskir nýggja løggilding ella skráseting”.

Vinarliga vegna Kommunusamskipan Føroya.
Heðin Mortensen
Bárður Larsen

